
haTha-yoga-pradIpikA

హఠయోగప్రదీపికా

॥ ౧॥ ప్రథమోపదేశః
శ్రీ -ఆది-నాథాయ నమోఽస్తు తస్మై
యేనోపదిష్టా హఠ-యోగ-విద్యా ।
విభ్రాజతే  ప్రోన్నత -రాజ-యోగమ్
ఆరోఢుమిచ్ఛోరధిరోహిణీవ ॥ ౧॥
ప్రణమ్య  శ్రీ -గురుం నాథం స్వాత్మారామేణయోగినా ।
కేవలం రాజ-యోగాయహఠ-విద్యోపదిశ్యతే ॥ ౨॥
భ్రాన్త్యా  బహుమత-ధ్వాన్తే రాజ-యోగమజానతామ్ ।
హఠ-ప్రదీపికాం  ధత్తే స్వాత్మారామః కృపాకరః ॥ ౩॥
హఠ-విద్యాం హి మత్స్యేన్ద్ర -గోరక్షాద్యా విజానతే ।
స్వాత్మారామోఽథవాయోగీ జానీతే తత్-ప్రసాదతః  ॥ ౪॥
శ్రీ -ఆదినాథ-మత్స్యేన్ద్ర -శావరానన్ద -భైరవాః  ।
చౌరఙ్గీ -మీన-గోరక్ష-విరూపాక్ష-బిలేశయాః ॥ ౫॥
మన్థానో  భైరవో యోగీ సిద్ధిర్బుద్ధశ్చ   కన్థడిః  ।
కోరంటకః సురానన్దః  సిద్ధపాదశ్చ  చర్పటిః ॥ ౬॥
కానేరీ పూజ్యపాదశ్చ నిత్య-నాథో నిరఞ్జనః  ।
కపాలీ బిన్దునాథశ్చ  కాకచణ్డీశ్వరాహ్వయః  ॥ ౭॥
అల్లామః  ప్రభుదేవశ్చ  ఘోడా చోలీ చ టింటిణిః ।
భానుకీ నారదేవశ్చ ఖణ్డః  కాపాలికస్తథా ॥ ౮॥
ఇత్యాదయో మహాసిద్ధా హఠ-యోగ-ప్రభావతః  ।
ఖణ్డయిత్వా  కాల-దణ్డం  బ్రహ్మాణ్డే  విచరన్తి తే ॥ ౯॥
అశేష-తాప-తప్తానాం సమాశ్రయ -మఠో హఠః ।
అశేష-యోగ-యుక్తానామాధార-కమఠో హఠః ॥ ౧౦॥

హఠ-విద్యా పరం గోప్యాయోగినా సిద్ధిమిచ్ఛతా  ।
భవేద్వీర్యవతీ గుప్తా నిర్వీర్యా తు ప్రకాశితా  ॥ ౧౧॥
సురాజ్యే ధార్మికే దేశే సుభిక్షే నిరుపద్రవే  ।
ధనుః ప్రమాణ -పర్యన్తం శిలాగ్ని-జల-వర్జితే  ।
ఏకాన్తే మఠికా-మధ్యే స్థాతవ్యం  హఠ-యోగినా ॥ ౧౨॥
అల్ప-ద్వారమరన్ధ్ర -గర్త-వివరం నాత్యుచ్చ-నీచాయతం
సమ్యగ్-గోమయ-సాన్ద్ర -లిప్తమమలం నిఃశేస-జన్తూజ్ఝితమ్   ।
బాహ్యే మణ్డప -వేది-కూప-రుచిరం ప్రాకార -సంవేష్టితం
ప్రోక్తం   యోగ-మఠస్య లక్షణమిదం సిద్ధైర్హఠాభ్యాసిభిః   ॥ ౧౩॥
ఏవం విధే మఠే స్థిత్వా  సర్వ-చిన్తా-వివర్జితః  ।
గురూపదిష్ట -మార్గేణ యోగమేవ సమభ్యసేత్ ॥ ౧౪॥
అత్యాహారః ప్రయాసశ్చ  ప్రజల్పో  నియమాగ్రహః  ।
జన-సఙ్గశ్చ  లౌల్యం చ షడ్భిర్యోగో వినశ్యతి ॥ ౧౫॥
ఉత్సాహాత్సాహసాద్ధైర్యాత్తత్త్వ  -జ్ఞానాశ్చ  నిశ్చయాత్ ।
జన-సఙ్గ -పరిత్యాగాత్షడ్భిర్యోగః  ప్రసిద్ధ్యతి   ॥ ౧౬॥
అథ యమ-నియమాః
అహింసా సత్యమస్తేయం బ్రహ్మచర్యం  క్షమా ధృతిః ।
దయార్జవం  మితాహారః శౌచం చైవ  యమా దశ ॥ ౧౭॥
తపః సన్తోష ఆస్తిక్యం దానమీశ్వర-పూజనమ్ ।
సిద్ధాన్త  -వాక్య-శ్రవణం  హ్రీమతీ  చ తపో హుతమ్ ।
నియమా దశ సమ్ప్రోక్తా యోగ-శాస్త్ర -విశారదైః  ॥ ౧౮॥
అథ ఆసనమ్
హఠస్య ప్రథమాఙ్గత్వాదాసనం   పూర్వముచ్యతే ।
కుర్యాత్తదాసనం స్థైర్యమారోగ్యం  చాఙ్గ -లాఘవమ్ ॥ ౧౯॥
వశిష్ఠాద్యైశ్చ   మునిభిర్మత్స్యేన్ద్రాద్యైశ్చ   యోగిభిః ।
అఙ్గీకృతాన్యాసనాని  కథ్యన్తే కానిచిన్మయా ॥ ౨౦॥
జానూర్వోరన్తరే సమ్యక్కృత్వా పాద-తలే ఉభే ।
ఋజు-కాయః సమాసీనః స్వస్తికం  తత్ప్రచక్షతే ॥ ౨౧॥

సవ్యే దక్షిణ-గుల్కం తు పృష్ఠ -పార్శ్వే నియోజయేత్ ।
దక్షిణేఽపి తథా సవ్యం గోముఖం గోముఖాకృతిః ॥ ౨౨॥
ఏకం పాదం తథైకస్మిన్విన్యసేదురుణి  స్థిరమ్  ।
ఇతరస్మింస్తథా చోరుం వీరాసనమితీరితమ్ ॥ ౨౩॥
గుదం నిరుధ్య గుల్ఫాభ్యాం వ్యుత్క్రమేణ సమాహితః ।
కూర్మాసనం భవేదేతదితియోగ-విదో విదుః ॥ ౨౪॥
పద్మాసనం తు సంస్థాప్య  జానూర్వోరన్తరే కరౌ ।
నివేశ్య భూమౌ సంస్థాప్య  వ్యోమస్థం  కుక్కుటాసనమ్ ॥ ౨౫॥
కుక్కుటాసన-బన్ధ -స్థో దోర్భ్యాం సమ్బద్య కన్ధరామ్  ।
భవేద్కూర్మవదుత్తాన ఏతదుత్తాన-కూర్మకమ్ ॥ ౨౬॥
పాదాఙ్గుష్ఠౌ  తు పాణిభ్యాం గృహీత్వా శ్రవణావధి  ।
ధనురాకర్షణం  కుర్యాద్ధనుర్ -ఆసనముచ్యతే ॥ ౨౭॥
వామోరు-మూలార్పిత-దక్ష-పాదం
జానోర్బహిర్వేష్టిత -వామ-పాదమ్ ।
ప్రగృహ్య  తిష్ఠేత్పరివర్తితాఙ్గః 
శ్రీ -మత్య్సనాథోదితమాసనం స్యాత్ ॥ ౨౮॥
మత్స్యేన్ద్ర -పీఠం జఠర-ప్రదీప్తిం
ప్రచణ్డ  -రుగ్మణ్డల -ఖణ్డనాస్త్రమ్   ।
అభ్యాసతః కుణ్డలినీ -ప్రబోధం
చన్ద్ర -స్థిరత్వం  చ దదాతి పుంసామ్ ॥ ౨౯॥
ప్రసార్య  పాదౌ భువి దణ్డ -రూపౌ
దోర్భ్యాం పదాగ్ర -ద్వితయం గృహీత్వా ।
జానూపరిన్యస్త-లలాట-దేశో
వసేదిదం పశ్చిమతానమాహుః ॥ ౩౦॥
ఇతి పశ్చిమతానమాసనాగ్ర్యం
పవనం పశ్చిమ-వాహినం కరోతి ।
ఉదయం జఠరానలస్య కుర్యాద్
ఉదరే కార్శ్యమరోగతాం చ పుంసామ్ ॥ ౩౧॥

ధరామవష్టభ్య  కర-ద్వయేన
తత్-కూర్పర-స్థాపిత -నాభి-పార్శ్వః ।
ఉచ్చాసనో దణ్డవదుత్థితః   ఖే
మాయూరమేతత్ప్రవదన్తి పీఠమ్ ॥ ౩౨॥
హరతి సకల-రోగానాశు గుల్మోదరాదీన్
అభిభవతి చ దోషానాసనం శ్రీ -మయూరమ్ ।
బహు కదశన-భుక్తం భస్మ కుర్యాదశేషం
జనయతి జఠరాగ్నిం జారయేత్కాల-కూటమ్ ॥ ౩౩॥
ఉత్తానం శబవద్భూమౌ శయనం తచ్ఛవాసనమ్ ।
శవాసనం శ్రాన్తి  -హరం చిత్త-విశ్రాన్తి  -కారకమ్ ॥ ౩౪॥
చతురశీత్యాసనాని శివేన కథితాని చ ।
తేభ్యశ్చతుష్కమాదాయ సారభూతం బ్రవీమ్యహమ్  ॥ ౩౫॥
సిద్ధం  పద్మం తథా సింహం భద్రం  వేతి చతుష్టయమ్  ।
శ్రేష్ఠం   తత్రాపి  చ సుఖే తిష్ఠేత్సిద్ధాసనే   సదా ॥ ౩౬॥
అథ సిద్ధాసనమ్
యోని-స్థానకమఙ్ఘ్రి  -మూల-ఘటితం కృత్వా దృఢం విన్యసేత్
మేణ్ఢ్రే  పాదమథైకమేవ  హృదయే కృత్వా హనుం సుస్థిరమ్  ।
స్థాణుః  సంయమితేన్ద్రియోఽచల -దృశా పశ్యేద్భ్రువోరన్తరం
హ్యేతన్మోక్ష-కపాట-భేద-జనకం సిద్ధాసనం  ప్రోచ్యతే  ॥ ౩౭॥
మేణ్ఢ్రాదుపరి  విన్యస్య సవ్యం గుల్ఫం తథోపరి ।
గుల్ఫాన్తరం చ నిక్షిప్య సిద్ధాసనమిదం  భవేత్ ॥ ౩౮॥
ఏతత్సిద్ధాసనం  ప్రాహురన్యే  వజ్రాసనం  విదుః ।
ముక్తాసనం వదన్త్యేకే ప్రాహుర్గుప్తాసనం   పరే ॥ ౩౯॥
యమేష్వివ మితాహారమహింసా నియమేష్వివ ।
ముఖ్యం సర్వాసనేష్వేకం సిద్ధాః  సిద్ధాసనం  విదుః ॥ ౪౦॥
చతురశీతి-పీఠేషు సిద్ధమేవ  సదాభ్యసేత్ ।
ద్వాసప్తతి-సహస్రాణాం  నాడీనాం మల-శోధనమ్ ॥ ౪౧॥
ఆత్మ-ధ్యాయీ మితాహారీయావద్ద్వాదశ -వత్సరమ్ ।

సదా సిద్ధాసనాభ్యాసాద్యోగీ  నిష్పత్తిమాప్నుయాత్ ॥ ౪౨॥
కిమన్యైర్బహుభిః  పీఠైః  సిద్ధే సిద్ధాసనే  సతి ।
ప్రాణానిలే  సావధానే బద్ధే కేవల-కుమ్భకే ।
ఉత్పద్యతే నిరాయాసాత్స్వయమేవోన్మనీ కలా ॥ ౪౩॥
తథైకాస్మిన్నేవ  దృఢే సిద్ధే సిద్ధాసనే  సతి ।
బన్ధ -త్రయమనాయాసాత్స్వయమేవోపజాయతే  ॥ ౪౪॥
నాసనం సిద్ధ -సదృశం న కుమ్భః కేవలోపమః ।
న ఖేచరీ-సమా ముద్రా న నాద-సదృశో లయః ॥ ౪౫॥
అథ పద్మాసనమ్
వామోరూపరి దక్షిణం చ చరణం సంస్థాప్య  వామం తథా
దక్షోరూపరి పశ్చిమేన విధినా ధృత్వా కరాభ్యాం దృఢమ్ ।
అఙ్గుష్ఠౌ  హృదయే నిధాయ చిబుకం నాసాగ్రమాలోకయేత్
ఏతద్వ్యాధి-వినాశ-కారి యమినాం పద్మాసనం ప్రోచ్యతే  ॥ ౪౬॥
ఉత్తానౌ చరణౌ కృత్వా ఊరు-సంస్థౌ ప్రయత్నతః  ।
ఊరు-మధ్యే తథోత్తానౌ పాణీ కృత్వా తతో దృశౌ ॥ ౪౭॥
నాసాగ్రే విన్యసేద్రాజద్ -అన్త-మూలే తు జిహ్వయా ।
ఉత్తమ్భ్య చిబుకం వక్షస్యుత్థాప్య్  పవనం శనైః  ॥ ౪౮॥
ఇదం పద్మాసనం ప్రోక్తం   సర్వ-వ్యాధి-వినాశనమ్ ।
దుర్లభం  యేన కేనాపి ధీమతా లభ్యతే భువి ॥ ౪౯॥
కృత్వా సమ్పుటితౌ కరౌ దృఢతరం బద్ధ్వా  తు పద్మమాసనం
గాఢం వక్షసి సన్నిధాయ చిబుకం ధ్యాయంశ్చ తచ్చేతసి ।
వారం వారమపానమూర్ధ్వమనిలం  ప్రోత్సారయన్పూరితం
న్యఞ్చన్ప్రాణముపైతి  బోధమతులం శక్తి -ప్రభావాన్నరః  ॥ ౫౦॥
పద్మాసనే స్థితో యోగీ నాడీ-ద్వారేణ పూరితమ్ ।
మారుతం ధారయేద్యస్తు స ముక్తో నాత్ర సంశయః ॥ ౫౧॥
అథ సింహాసనమ్
గుల్ఫౌ చ వృషణస్యాధః సీవన్త్యాః పార్శ్వయోః క్షిపేత్ ।
దక్షిణే సవ్య-గుల్ఫం తు దక్ష-గుల్ఫం తు సవ్యకే ॥ ౫౨॥

హస్తౌ తు జాన్వోః సంస్థాప్య  స్వాఙ్గులీః  సమ్ప్రసార్య చ ।
వ్యాత్త-వక్తో నిరీక్షేత నాసాగ్రం  సుసమాహితః ॥ ౫౩॥
సింహాసనం భవేదేతత్పూజితంయోగి-పుఙ్గవైః   ।
బన్ధ -త్రితయ -సన్ధానం  కురుతే చాసనోత్తమమ్ ॥ ౫౪॥
అథ భద్రాసనమ్
గుల్ఫౌ చ వృషణస్యాధః సీవన్త్యాః పార్శ్వయోః క్షిప్తే ।
సవ్య-గుల్ఫం తథా సవ్యే దక్ష-గుల్ఫం తు దక్షిణే ॥ ౫౫॥
పార్శ్వ-పాదౌ చ పాణిభ్యాం దృఢం బద్ధ్వా  సునిశ్చలమ్ ।
భద్రాసనం  భవేదేతత్సర్వ-వ్యాధి-వినాశనమ్ ।
గోరక్షాసనమిత్యాహురిదం వై సిద్ధ -యోగినః ॥ ౫౬॥
ఏవమాసన-బన్ధేషు యోగీన్ద్రో  విగత-శ్రమః  ।
అభ్యసేన్నాడికా-శుద్ధిం  ముద్రాది -పవనీ-క్రియామ్  ॥ ౫౭॥
ఆసనం కుమ్భకం చిత్రం  ముద్రాఖ్యం  కరణం తథా ।
అథ నాదానుసన్ధానమభ్యాసానుక్రమో   హఠే ॥ ౫౮॥
బ్రహ్మచారీ  మితాహారీ త్యాగీయోగ-పరాయణః ।
అబ్దాదూర్ధ్వం   భవేద్సిద్ధో నాత్ర కార్యా విచారణా ॥ ౫౯॥
సుస్నిగ్ధ -మధురాహారశ్చతుర్థాంశ -వివర్జితః  ।
భుజ్యతే శివ-సమ్ప్రీత్యై  మితాహారః స ఉచ్యతే ॥ ౬౦॥
కట్వామ్ల -తీక్ష్ణ -లవణోష్ణ -హరీత-శాక-
సౌవీర-తైల -తిల-సర్షప -మద్య-మత్స్యాన్ ।
ఆజాది-మాంస-దధి-తక్ర -కులత్థకోల -
పిణ్యాక-హిఙ్గు -లశునాద్యమపథ్యమాహుః ॥ ౬౧॥
భోజనమహితం విద్యాత్పునరస్యోష్ణీ -కృతం రూక్షమ్ ।
అతిలవణమమ్ల -యుక్తం కదశన-శాకోత్కం వర్జ్యమ్  ॥ ౬౨॥
వహ్ని-స్త్రీ -పథి-సేవానామాదౌ వర్జనమాచరేత్  ॥ ౬౩॥
తథా హి గోరక్ష-వచనమ్
వర్జయేద్దుర్జన   -ప్రాన్తం   వహ్ని-స్త్రీ -పథి-సేవనమ్ ।
ప్రాతః -స్నానోపవాసాది కాయ-క్లేశ -విధిం తథా ॥ ౬౪॥

6 sanskritdocuments.org



హఠయోగప్రదీపికా

గోధూమ-శాలి-యవ-షాష్టిక -శోభనాన్నం
క్షీరాజ్య-ఖణ్డ -నవనీత-సిద్ధా -మధూని ।
శుణ్ఠీ -పటోల-కఫలాదిక-పఞ్చ-శాకం
ముద్గాది -దివ్యముదకం చ యమీన్ద్ర -పథ్యమ్ ॥ ౬౫॥
పుష్టం  సుమధురం స్నిగ్ధం  గవ్యం ధాతు-ప్రపోషణమ్  ।
మనోభిలషితం యోగ్యం యోగీ భోజనమాచరేత్ ॥ ౬౬॥
యువో వృద్ధోఽతివృద్ధో  వా వ్యాధితో దుర్బలోఽపి వా ।
అభ్యాసాత్సిద్ధిమాప్నోతి  సర్వ-యోగేష్వతన్ద్రితః  ॥ ౬౭॥
క్రియా -యుక్తస్య సిద్ధిః  స్యాదక్రియస్య  కథం భవేత్ ।
న శాస్త్ర -పాఠ-మాత్రేణ యోగ-సిద్ధిః  ప్రజాయతే  ॥ ౬౮॥
న వేష-ధారణం సిద్ధేః  కారణం న చ తత్-కథా ।
క్రియైవ   కారణం సిద్ధేః  సత్యమేతన్న సంశయః ॥ ౬౯॥
పీఠాని కుమ్భకాశ్చిత్రా దివ్యాని కరణాని చ ।
సర్వాణ్యపి హఠాభ్యాసే రాజ-యోగ-ఫలావధి ॥ ౭౦॥
ఇతి హఠ-ప్రదీపికాయాం  ప్రథమోపదేశః  ।

॥ ౨॥ ద్వితీయోపదేశః
అథాసనే దృధేయోగీ వశీ హిత-మితాశనః ।
గురూపదిష్ట -మార్గేణ  ప్రాణాయామాన్సమభ్యసేత్  ॥ ౧॥
చలే వాతే చలం చిత్తం నిశ్చలే నిశ్చలం భవేత్॥
యోగీ స్థాణుత్వమాప్నోతి  తతో వాయుం నిరోధయేత్ ॥ ౨॥
యావద్వాయుః స్థితో  దేహే తావజ్జీవనముచ్యతే  ।
మరణం తస్య నిష్క్రాన్తిస్తతో  వాయుం నిరోధయేత్ ॥ ౩॥
మలాకలాసు నాడీషు మారుతో నైవ  మధ్యగః ।
కథం స్యాదున్మనీభావః కార్య-సిద్ధిః  కథం భవేత్ ॥ ౪॥
శుద్ధమేతి  యదా సర్వం నాడీ-చక్రం  మలాకులమ్ ।
తదైవ  జాయతేయోగీ ప్రాణ -సంగ్రహణే  క్షమః ॥ ౫॥

ప్రాణాయామం  తతః కుర్యాన్నిత్యం సాత్త్వికయా ధియా ।
యథా సుషుమ్ణా -నాడీస్థా మలాః శుద్ధిం  ప్రయాన్తి  చ ॥ ౬॥
బద్ధ -పద్మాసనోయోగీ ప్రాణం  చన్ద్రేణ  పూరయేత్ ।
ధారయిత్వా యథా-శక్తి  భూయః సూర్యేణ రేచయేత్ ॥ ౭॥
ప్రాణం  సూర్యేణ చాకృష్య పూరయేదుదరం శనైః  ।
విధివత్కుమ్భకం కృత్వా పునశ్చన్ద్రేణ  రేచయేత్ ॥ ౮॥
యేన త్యజేత్తేన పీత్వా ధారయేదతిరోధతః ।
రేచయేచ్చ తతోఽన్యేన శనైరేవ  న వేగతః ॥ ౯॥
ప్రాణం  చేదిడయా పిబేన్నియమితం భూయోఽన్యథా రేచయేత్
పీత్వా పిఙ్గలయా  సమీరణమథో బద్ధ్వా  త్యజేద్వామయా ।
సూర్య-చన్ద్రమసోరనేన  విధినాభ్యాసం సదా తన్వతాం
శుద్ధా నాడి-గణా భవన్తి యమినాం మాస-త్రయాదూర్ధ్వతః   ॥ ౧౦॥
ప్రాతర్మధ్యన్దినే   సాయమర్ధ -రాత్రే చ కుమ్భకాన్ ।
శనైరశీతి -పర్యన్తం చతుర్వారం సమభ్యసేత్ ॥ ౧౧॥
కనీయసి భవేద్స్వేద కమ్పో భవతి మధ్యమే ।
ఉత్తమే స్థానమాప్నోతి  తతో వాయుం నిబన్ధయేత్  ॥ ౧౨॥
జలేన శ్రమ -జాతేన గాత్ర -మర్దనమాచరేత్  ।
దృఢతా లఘుతా చైవ  తేన గాత్రస్య  జాయతే ॥ ౧౩॥
అభ్యాస-కాలే ప్రథమే  శస్తం క్షీరాజ్య-భోజనమ్ ।
తతోఽభ్యాసే దృఢీభూతే న తాదృఙ్-నియమ-గ్రహః  ॥ ౧౪॥
యథా సింహో గజో వ్యాఘ్రో భవేద్వశ్యః శనైః  శనైః  ।
తథైవ  సేవితో వాయురన్యథా హన్తి సాధకమ్ ॥ ౧౫॥
ప్రాణాయామేన యుక్తేన సర్వ-రోగ-క్షయో భవేత్ ।
అయుక్తాభ్యాస-యోగేన సర్వ-రోగ-సముద్గమః  ॥ ౧౬॥
హిక్కా శ్వాసశ్చ కాసశ్చ శిరః-కర్ణాక్షి -వేదనాః ।
భవన్తి వివిధాః రోగాః పవనస్య ప్రకోపతః  ॥ ౧౭॥
యుక్తం యుక్తం త్యజేద్వాయుంయుక్తం యుక్తం చ పూరయేత్ ।
యుక్తం యుక్తం చ బధ్నీయాదేవం సిద్ధిమవాప్నుయాత్  ॥ ౧౮॥

8 sanskritdocuments.org



హఠయోగప్రదీపికా

యదా తు నాడీ-శుద్ధిః  స్యాత్తథా చిహ్నాని బాహ్యతః ।
కాయస్య కృశతా కాన్తిస్తదా  జాయతే నిశ్చితమ్ ॥ ౧౯॥
యథేష్టం  ధారణం వాయోరనలస్య ప్రదీపనమ్  ।
నాదాభివ్యక్తిరారోగ్యం  జాయతే నాడి-శోధనాత్ ॥ ౨౦॥
మేద-శ్లేష్మాధికః  పూర్వం షట్-కర్మాణి సమాచరేత్ ।
అన్యస్తు నాచరేత్తాని దోషాణాం సమభావతః ॥ ౨౧॥
ధౌతిర్బస్తిస్తథా  నేతిస్త్రాటకం  నౌలికం తథా ।
కపాల-భాతిశ్చైతాని  షట్-కర్మాణి ప్రచక్షతే  ॥ ౨౨॥
కర్మ షట్కమిదం గోప్యం ఘట-శోధన-కారకమ్ ।
విచిత్ర -గుణ-సన్ధాయ  పూజ్యతేయోగి-పుఙ్గవైః   ॥ ౨౩॥
తత్ర ధౌతిః
చతుర్-అఙ్గుల -విస్తారం హస్త-పఞ్చ-దశాయతమ్ ।
గురూపదిష్ట -మార్గేణ  సిక్తం వస్త్రం  శనైర్గ్రసేత్   ।
పునః ప్రత్యాహరేచ్చైతదుదితం   ధౌతి-కర్మ తత్ ॥ ౨౪॥
కాస-శ్వాస-ప్లీహ -కుష్ఠం  కఫరోగాశ్చ వింశతిః ।
ధౌతి-కర్మ-ప్రభావేణ  ప్రయాన్త్యేవ  న సంశయః ॥ ౨౫॥
అథ బస్తిః
నాభి-దఘ్న-జలే పాయౌ న్యస్త-నాలోత్కటాసనః ।
ఆధారాకుఞ్చనం కుర్యాత్క్షాలనం  బస్తి-కర్మ తత్ ॥ ౨౬॥
గుల్మ-ప్లీహోదరం  చాపి వాత-పిత్త-కఫోద్భవాః ।
బస్తి-కర్మ-ప్రభావేణ  క్షీయన్తే సకలామయాః ॥ ౨౭॥
ధాన్త్వద్రియాన్తః -కరణ-ప్రసాదం
దధాచ్చ కాన్తిం దహన-ప్రదీప్తమ్  ।
అశేష-దోషోపచయం నిహన్యాద్
అభ్యస్యమానం జల-బస్తి-కర్మ ॥ ౨౮॥
అథ నేతిః
సూత్రం  వితస్తి-సుస్నిగ్ధం  నాసానాలే ప్రవేశయేత్  ।

ముఖాన్నిర్గమయేచ్చైషా   నేతిః సిద్ధైర్నిగద్యతే  ॥ ౨౯॥
కపాల-శోధినీ చైవ  దివ్య-దృష్టి -ప్రదాయినీ  ।
జత్రూర్ధ్వ  -జాత-రోగౌఘం నేతిరాశు నిహన్తి చ ॥ ౩౦॥
అథ త్రాటకమ్
నిరీక్షేన్నిశ్చల-దృశా సూక్ష్మ-లక్ష్యం సమాహితః ।
అశ్రు -సమ్పాత-పర్యన్తమాచార్యైస్త్రాటకం   స్మృతమ్ ॥ ౩౧॥
మోచనం నేత్ర -రోగాణాం తన్దాద్రీణాం   కపాటకమ్ ।
యత్నతస్త్రాటకం  గోప్యం యథా హాటక-పేటకమ్ ॥ ౩౨॥
అథ నౌలిః
అమన్దావర్త -వేగేన తున్దం  సవ్యాపసవ్యతః ।
నతాంసో భ్రామయేదేషా  నౌలిః సిద్ధైః  ప్రశస్యతే  ॥ ౩౩॥
మన్దాగ్ని -సన్దీపన -పాచనాది-
సన్ధాపికానన్ద  -కరీ సదైవ  ।
అశేష-దోష-మయ-శోషణీ చ
హఠ-క్రియా మౌలిరియం చ నౌలిః ॥ ౩౪॥
అథ కపాలభాతిః
భస్త్రావల్లోహ  -కారస్య రేచ-పూరౌ ససమ్భ్రమౌ ।
కపాలభాతిర్విఖ్యాతా కఫ-దోష-విశోషణీ ॥ ౩౫॥
షట్-కర్మ-నిర్గత -స్థౌల్య -కఫ-దోష-మలాదికః ।
ప్రాణాయామం  తతః కుర్యాదనాయాసేన సిద్ధ్యతి  ॥ ౩౬॥
ప్రాణాయామైరేవ   సర్వే ప్రశుష్యన్తి  మలా ఇతి ।
ఆచార్యాణాం తు కేషాంచిదన్యత్కర్మ న సంమతమ్ ॥ ౩౭॥
అథ గజ-కరణీ
ఉదర-గత-పదార్థముద్వమన్తి
పవనమపానముదీర్య కణ్ఠ -నాలే ।
క్రమ -పరిచయ-వశ్య-నాడి-చక్రా
గజ-కరణీతి నిగద్యతే హఠజ్ఞైః  ॥ ౩౮॥
బ్రహ్మాదయోఽపి  త్రిదశాః  పవనాభ్యాస-తత్పరాః ।

అభూవన్నన్తక-భ్యాత్తస్మాత్పవనమభ్యసేత్ ॥ ౩౯॥
యావద్బద్ధో మరుద్-దేశేయావచ్చిత్తం నిరాకులమ్ ।
యావద్దృష్టిర్భ్రువోర్మధ్యే   తావత్కాల-భయం కుతః ॥ ౪౦॥
విధివత్ప్రాణ-సంయామైర్నాడీ -చక్రే విశోధితే ।
సుషుమ్ణా -వదనం భిత్త్వా సుఖాద్విశతి మారుతః ॥ ౪౧॥
అథ మనోన్మనీ
మారుతే మధ్య-సంచారే మనః-స్థైర్యం  ప్రజాయతే  ।
యోమనః-సుస్థిరీ -భావః సైవావస్థా  మనోన్మనీ ॥ ౪౨॥
తత్-సిద్ధయే  విధానజ్ఞాశ్చిత్రాన్కుర్వన్తి   కుమ్భకాన్ ।
విచిత్ర కుమ్భకాభ్యాసాద్విచిత్రాం  సిద్ధిమాప్నుయాత్  ॥ ౪౩॥
అథ కుమ్భక-భేదాః
సూర్య-భేదనముజ్జాయీ  సీత్కారీ శీతలీ తథా ।
భస్త్రికా  భ్రామరీ  మూర్చ్ఛా ప్లావినీత్యష్ట  -కుమ్భకాః ॥ ౪౪॥
పూరకాన్తే తు కర్తవ్యో బన్ధో జాలన్ధరాభిధః  ।
కుమ్భకాన్తే రేచకాదౌ కర్తవ్యస్తూడ్డియానకః  ॥ ౪౫॥
అధస్తాత్కుఞ్చనేనాశు కణ్ఠ -సఙ్కోచనే కృతే ।
మధ్యే పశ్చిమ-తానేన స్యాత్ప్రాణో బ్రహ్మ -నాడిగః ॥ ౪౬॥
ఆపానమూర్ధ్వముత్థాప్య   ప్రాణం  కణ్ఠాదధో  నయేత్ ।
యోగీ జరా-విముక్తః సన్షోడశాబ్ద  -వయా భవేత్ ॥ ౪౭॥
అథ సూర్య-భేదనమ్
ఆసనే సుఖదేయోగీ బద్ధ్వా  చైవాసనం  తతః ।
దక్ష-నాడ్యా సమాకృష్య బహిఃస్థం  పవనం శనైః  ॥ ౪౮॥
ఆకేశాదానఖాగ్రాచ్చ  నిరోధావధి కుమ్భయేత్ ।
తతః శనైః  సవ్య-నాడ్యా రేచయేత్పవనం శనైః  ॥ ౪౯॥
కపాల-శోధనం వాత-దోష-ఘ్నం కృమి-దోష-హృత్ ।
పునః పునరిదం కార్యం సూర్య-భేదనముత్తమమ్ ॥ ౫౦॥
అథ ఉజ్జాయీ
ముఖం సంయమ్య నాడీభ్యామాకృష్య పవనం శనైః  ।

యథా లగతి కణ్ఠాత్తు  హృదయావధి స-స్వనమ్ ॥ ౫౧॥
పూర్వవత్కుమ్భయేత్ప్రాణం రేచయేదిడయా తథా ।
శ్లేష్మ -దోష-హరం కణ్ఠే దేహానల-వివర్ధనమ్  ॥ ౫౨॥
నాడీ-జలోదరాధాతు-గత-దోష-వినాశనమ్ ।
గచ్ఛతా తిష్ఠతా  కార్యముజ్జాయ్యాఖ్యం  తు కుమ్భకమ్ ॥ ౫౩॥
అథ సీత్కారీ
సీత్కాం కుర్యాత్తథా వక్త్రే ఘ్రాణేనైవ   విజృమ్భికామ్ ।
ఏవమభ్యాస-యోగేన కామ-దేవో ద్వితీయకః ॥ ౫౪॥
యోగినీ చక్ర -సంమాన్యః సృష్టి -సంహార-కారకః ।
న క్షుధా న తృషా నిద్రా నైవాలస్యం  ప్రజాయతే  ॥ ౫౫॥
భవేత్సత్త్వం చ దేహస్య సర్వోపద్రవ -వర్జితః  ।
అనేన విధినా సత్యం యోగీన్ద్రో  భూమి-మణ్డలే  ॥ ౫౬॥
అథ శీతలీ
జిహ్వయా వాయుమాకృష్య పూర్వవత్కుమ్భ-సాధనమ్ ।
శనకైర్ఘ్రాణ  -రన్ధ్రాభ్యాం  రేచయేత్పవనం సుధీః ॥ ౫౭॥
గుల్మ-ప్లీహాదికాన్రోగాన్జ్వరం    పిత్తం క్షుధాం తృషామ్ ।
విషాణి శీతలీ నామ కుమ్భికేయం నిహన్తి హి ॥ ౫౮॥
అథ భస్త్రికా
ఊర్వోరుపరి సంస్థాప్య  శుభే పాద-తలే ఉభే ।
పద్మాసనం భవేదేతత్సర్వ-పాప-ప్రణాశనమ్  ॥ ౫౯॥
సమ్యక్పద్మాసనం బద్ధ్వా  సమ-గ్రీవోదరః  సుధీః ।
ముఖం సంయమ్య యత్నేన ప్రాణం  ఘ్రాణేన  రేచయేత్ ॥ ౬౦॥
యథా లగతి హృత్-కణ్ఠే కపాలావధి స-స్వనమ్ ।
వేగేన పూరయేచ్చాపి హృత్-పద్మావధి మారుతమ్ ॥ ౬౧॥
పునర్విరేచయేత్తద్వత్పూరయేచ్చ పునః పునః ।
యథైవ  లోహకారేణ భస్త్రా వేగేన చాల్యతే ॥ ౬౨॥
తథైవ  స్వ-శరీర-స్థం  చాలయేత్పవనం ధియా ।
యదా శ్రమో  భవేద్దేహే  తదా సూర్యేణ పూరయేత్ ॥ ౬౩॥

యథోదరం భవేత్పూర్ణమనిలేన  తథా లఘు ।
ధారయేన్నాసికాం మధ్యా-తర్జనీభ్యాం  వినా దృఢమ్ ॥ ౬౪॥
విధివత్కుమ్భకం కృత్వా రేచయేదిడయానిలమ్ ।
వాత-పిత్త-శ్లేష్మ -హరం శరీరాగ్ని-వివర్ధనమ్  ॥ ౬౫॥
కుణ్డలీ  బోధకం క్షిప్రం  పవనం సుఖదం హితమ్ ।
బ్రహ్మ -నాడీ-ముఖే సంస్థ -కఫాద్య్-అర్గల -నాశనమ్ ॥ ౬౬॥
సమ్యగ్గాత్ర  -సముద్భూత-గ్రన్థి  -త్రయ -విభేదకమ్ ।
విశేషేణైవ  కర్తవ్యం భస్త్రాఖ్యం  కుమ్భకం త్విదమ్ ॥ ౬౭॥
అథ భ్రామరీ
వేగాద్ఘోషం  పూరకం భృఙ్గ -నాదం
భృఙ్గీ -నాదం రేచకం మన్ద -మన్దమ్  ।
యోగీన్ద్రాణమేవమభ్యాస -యోగాచ్
చిత్తే జాతా కాచిదానన్ద -లీలా ॥ ౬౮॥
అథమూర్చ్ఛా
పూరకాన్తే గాఢతరం బద్ధ్వా  జాలన్ధరం  శనైః  ।
రేచయేన్మూర్చ్ఛాఖ్యేయం మనో-మూర్చ్ఛా సుఖ-ప్రదా  ॥ ౬౯॥
అథ ప్లావినీ
అన్తః ప్రవర్తితోదార  -మారుతాపూరితోదరః ।
పయస్యగాధేఽపి సుఖాత్ప్లవతే  పద్మ-పత్రవత్  ॥ ౭౦॥
ప్రాణాయామస్త్రిధా   ప్రోక్తో  రేచ-పూరక-కుమ్భకైః  ।
సహితః కేవలశ్చేతి కుమ్భకో ద్వివిధో మతః ॥ ౭౧॥
యావత్కేవల-సిద్ధిః  స్యాత్సహితం తావదభ్యసేత్ ।
రేచకం పూరకం ముక్త్వా సుఖం యద్వాయు-ధారణమ్ ॥ ౭౨॥
ప్రాణాయామోఽయమిత్యుక్తః  స వై కేవల-కుమ్భకః ।
కుమ్భకే కేవలే సిద్ధే రేచ-పూరక-వర్జితే  ॥ ౭౩॥
న తస్య దుర్లభం  కించిత్త్రిషు  లోకేషు విద్యతే ।
శక్తః  కేవల-కుమ్భేన యథేష్టం  వాయు-ధారణాత్ ॥ ౭౪॥

రాజ-యోగ-పదం చాపి లభతే నాత్ర సంశయః ।
కుమ్భకాత్కుణ్డలీ -బోధః కుణ్డలీ -బోధతో భవేత్ ।
అనర్గలా  సుషుమ్ణా చ హఠ-సిద్ధిశ్చ  జాయతే ॥ ౭౫॥
హఠం వినా రాజయోగో రాజ-యోగం వినా హఠః ।
న సిధ్యతి తతోయుగ్మమానిష్పత్తేః సమభ్యసేత్ ॥ ౭౬॥
కుమ్భక-ప్రాణ -రోధాన్తే కుర్యాచ్చిత్తం నిరాశ్రయమ్  ।
ఏవమభ్యాస-యోగేన రాజ-యోగ-పదం వ్రజేత్  ॥ ౭౭॥
వపుః కృశత్వం వదనే ప్రసన్నతా
నాద-స్ఫుటత్వం నయనే సునిర్మలే ।
అరోగతా బిన్దు -జయోఽగ్ని-దీపనం
నాడీ-విశుద్ధిర్హఠ  -సిద్ధి -లక్షణమ్ ॥ ౭౮॥
ఇతి హఠ-ప్రదీపికాయాం  ద్వితీయోపదేశః ।

॥ ౩॥ తృతీయోపదేశః
స-శైల -వన-ధాత్రీణాం  యథాధారోఽహి-నాయకః ।
సర్వేషాంయోగ-తన్త్రాణాం  తథాధారో హి కుణ్డలీ  ॥ ౧॥
సుప్తా గురు-ప్రసాదేన  యదా జాగర్తి కుణ్డలీ  ।
తదా సర్వాణి పద్మాని భిద్యన్తే గ్రన్థయోఽపి   చ ॥ ౨॥
ప్రాణస్య  శూన్య-పదవీ తదా రాజపథాయతే ।
తదా చిత్తం నిరాలమ్బం తదా కాలస్య వఞ్చనమ్ ॥ ౩॥
సుషుమ్ణా శూన్య-పదవీ బ్రహ్మ -రన్ధ్రః  మహాపథః ।
శ్మశానం శామ్భవీ మధ్య-మార్గశ్చేత్యేక -వాచకాః ॥ ౪॥
తస్మాత్సర్వ-ప్రయత్నేన  ప్రబోధయితుమీశ్వరీమ్  ।
బ్రహ్మ -ద్వార-ముఖే సుప్తాం ముద్రాభ్యాసం  సమాచరేత్ ॥ ౫॥
మహాముద్రా మహాబన్ధో మహావేధశ్చ ఖేచరీ ।
ఉడ్డీయానం  మూలబన్ధశ్చ  బన్ధో జాలన్ధరాభిధః  ॥ ౬॥
కరణీ విపరీతాఖ్యా వజ్రోలీ  శక్తి -చాలనమ్ ।
ఇదం హి ముద్రా -దశకం జరా-మరణ-నాశనమ్ ॥ ౭॥

ఆదినాథోదితం దివ్యమష్టైశ్వర్య -ప్రదాయకమ్  ।
వల్లభం  సర్వ-సిద్ధానాం  దుర్లభం  మరుతామపి ॥ ౮॥
గోపనీయం ప్రయత్నేన  యథా రత్న-కరణ్డకమ్  ।
కస్యచిన్నైవ  వక్తవ్యం  కుల-స్త్రీ -సురతం యథా ॥ ౯॥
అథ మహా-ముద్రా
పాద-మూలేన వామేనయోనిం సమ్పీడ్య దక్షిణామ్ ।
ప్రసారితం  పదం కృత్వా కరాభ్యాం ధారయేద్దృఢమ్  ॥ ౧౦॥
కణ్ఠే బన్ధం  సమారోప్య ధారయేద్వాయుమూర్ధ్వతః  ।
యథా దణ్డ -హతః సర్పో దణ్డాకారః  ప్రజాయతే  ॥ ౧౧॥
ఋజ్వీభూతా తథా శక్తిః కుణ్డలీ  సహసా భవేత్ ।
తదా సా మరణావస్థా జాయతే ద్విపుటాశ్రయా  ॥ ౧౨॥
తతః శనైః  శనైరేవ  రేచయేన్నైవ  వేగతః ।
మహా-ముద్రాం  చ తేనైవ  వదన్తి విబుధోత్తమాః ॥ ౧౩॥
ఇయం ఖలు మహాముద్రా మహా-సిద్ధైః  ప్రదర్శితా  ।
మహా-క్లేశాదయో  దోషాః క్షీయన్తే మరణాదయః ।
మహా-ముద్రాం  చ తేనైవ  వదన్తి విబుధోత్తమాః ॥ ౧౪॥
చన్ద్రాఙ్గే  తు సమభ్యస్య సూర్యాఙ్గే పునరభ్యసేత్ ।
యావత్-తుల్యా భవేత్సఙ్ఖ్యా  తతో ముద్రాం  విసర్జయేత్  ॥ ౧౫॥
న హి పథ్యమపథ్యం వా రసాః సర్వేఽపి నీరసాః ।
అపి భుక్తం విషం ఘోరం పీయూషమపి జీర్యతి ॥ ౧౬॥
క్షయ-కుష్ఠ -గుదావర్త-గుల్మాజీర్ణ -పురోగమాః ।
తస్య దోషాః క్షయంయాన్తి మహాముద్రాం  తుయోఽభ్యసేత్ ॥ ౧౭॥
కథితేయం మహాముద్రా మహా-సిద్ధి -కరా నౄణామ్ ।
గోపనీయా ప్రయత్నేన  న దేయాయస్య కస్యచిత్ ॥ ౧౮॥
అథ మహా-బన్ధః
పార్ష్ణిం  వామస్య పాదస్య యోని-స్థానే  నియోజయేత్ ।
వామోరూపరి సంస్థాప్య  దక్షిణం చరణం తథా ॥ ౧౯॥

పూరయిత్వా తతో వాయుం హృదయే చుబుకం దృఢమ్ ।
నిష్పీడ్యం వాయుమాకుఞ్చ్య మనో-మధ్యే నియోజయేత్ ॥ ౨౦॥
ధారయిత్వా యథా-శక్తి  రేచయేదనిలం శనైః  ।
సవ్యాఙ్గే తు సమభ్యస్య దక్షాఙ్గే పునరభ్యసేత్ ॥ ౨౧॥
మతమత్ర తు కేషాంచిత్కణ్ఠ -బన్ధం  వివర్జయేత్  ।
రాజ-దన్త-స్థ -జిహ్వాయా బన్ధః  శస్తో భవేదితి ॥ ౨౨॥
అయం తు సర్వ-నాడీనామూర్ధ్వం  గతి-నిరోధకః ।
అయం ఖలు మహా-బన్ధో మహా-సిద్ధి -ప్రదాయకః  ॥ ౨౩॥
కాల-పాశ-మహా-బన్ధ -విమోచన-విచక్షణః ।
త్రివేణీ -సఙ్గమం  ధత్తే కేదారం ప్రాపయేన్మనః  ॥ ౨౪॥
రూప-లావణ్య-సమ్పన్నా యథా స్త్రీ పురుషం వినా ।
మహా-ముద్రా -మహా-బన్ధౌ నిష్ఫలౌ వేధ-వర్జితౌ  ॥ ౨౫॥
అథ మహా-వేధః
మహా-బన్ధ -స్థితో యోగీ కృత్వా పూరకమేక-ధీః ।
వాయూనాం గతిమావృత్య నిభృతం కణ్ఠ -ముద్రయా  ॥ ౨౬॥
సమ-హస్త-యుగోభూమౌ స్ఫిచౌ సనాడయేచ్ఛనైః  ।
పుట-ద్వయమతిక్రమ్య  వాయుః స్ఫురతి మధ్యగః ॥ ౨౭॥
సోమ-సూర్యాగ్ని-సమ్బన్ధో జాయతే చామృతాయ వై ।
మృతావస్థా సముత్పన్నా తతో వాయుం విరేచయేత్ ॥ ౨౮॥
మహా-వేధోఽయమభ్యాసాన్మహా-సిద్ధి -ప్రదాయకః  ।
వలీ-పలిత-వేప-ఘ్నః సేవ్యతే సాధకోత్తమైః  ॥ ౨౯॥
ఏతత్త్రయం  మహా-గుహ్యం జరా-మృత్యు-వినాశనమ్ ।
వహ్ని-వృద్ధి -కరం చైవ  హ్యణిమాది-గుణ-ప్రదమ్  ॥ ౩౦॥
అష్టధా  క్రియతే  చైవ  యామేయామే దినే దినే ।
పుణ్య-సమ్భార-సన్ధాయ  పాపౌఘ-భిదురం సదా ।
సమ్యక్-శిక్షావతామేవం స్వల్పం ప్రథమ -సాధనమ్ ॥ ౩౧॥
అథ ఖేచరీ
కపాల-కుహరే జిహ్వా ప్రవిష్టా  విపరీతగా ।

భ్రువోరన్తర్గతా   దృష్టిర్ముద్రా  భవతి ఖేచరీ ॥ ౩౨॥
ఛేదన-చాలన-దోహైః  కలాం క్రమేణాథ  వర్ధయేత్తావత్  ।
సాయావద్భ్రూ-మధ్యం స్పృశతి తదా ఖేచరీ-సిద్ధిః  ॥ ౩౩॥
స్నుహీ-పత్ర -నిభం శస్త్రం  సుతీక్ష్ణం  స్నిగ్ధ -నిర్మలమ్ ।
సమాదాయ తతస్తేన రోమ-మాత్రం  సముచ్ఛినేత్ ॥ ౩౪॥
తతః సైన్ధవ  -పథ్యాభ్యాం చూర్ణితాభ్యాం  ప్రఘర్షయేత్   ।
పునః సప్త-దినే ప్రాప్తే   రోమ-మాత్రం  సముచ్ఛినేత్ ॥ ౩౫॥
ఏవం క్రమేణ  షణ్-మాసం నిత్యం యుక్తః సమాచరేత్ ।
షణ్మాసాద్రసనా -మూల-శిరా-బన్ధః  ప్రణశ్యతి  ॥ ౩౬॥
కలాం పరాఙ్ముఖీం కృత్వా త్రిపథే  పరియోజయేత్ ।
సా భవేత్ఖేచరీ  ముద్రా వ్యోమ-చక్రం  తదుచ్యతే ॥ ౩౭॥
రసనామూర్ధ్వగాం  కృత్వా క్షణార్ధమపి  తిష్ఠతి  ।
విషైర్విముచ్యతే యోగీ వ్యాధి-మృత్యు-జరాదిభిః ॥ ౩౮॥
న రోగో మరణం తన్ద్రా  న నిద్రా న క్షుధా తృషా ।
న చ మూర్చ్ఛా భవేత్తస్య యో ముద్రాం  వేత్తి ఖేచరీమ్ ॥ ౩౯॥
పీడ్యతే న స రోగేణ లిప్యతే న చ కర్మణా ।
బాధ్యతే న స కాలేనయోముద్రాం  వేత్తి ఖేచరీమ్ ॥ ౪౦॥
చిత్తం చరతి ఖే యస్మాజ్జిహ్వా  చరతి ఖే గతా ।
తేనైషా  ఖేచరీ నామ ముద్రా సిద్ధైర్నిరూపితా  ॥ ౪౧॥
ఖేచర్యా ముద్రితం  యేన వివరం లమ్బికోర్ధ్వతః  ।
న తస్య క్షరతే బిన్దుః  కామిన్యాః శ్లేషితస్య  చ ॥ ౪౨॥
చలితోఽపి యదా బిన్దుః  సమ్ప్రాప్తో యోని-మణ్డలమ్  ।
వ్రజత్యూర్ధ్వం   హృతః శక్త్యా నిబద్ధో యోని-ముద్రయా  ॥ ౪౩॥
ఊర్ధ్వ -జిహ్వః స్థిరో  భూత్వా సోమపానం కరోతి యః ।
మాసార్ధేన  న సన్దేహో  మృత్యుం జయతియోగవిత్ ॥ ౪౪॥
నిత్యం సోమ-కలా-పూర్ణం  శరీరం యస్యయోగినః ।
తక్షకేణాపి దష్టస్య  విషం తస్య న సర్పతి ॥ ౪౫॥

ఇన్ధనాని  యథా వహ్నిస్తైల -వర్తి చ దీపకః ।
తథా సోమ-కలా-పూర్ణం  దేహీ దేహం న ముఞ్చతి ॥ ౪౬॥
గోమాంసం భక్షయేన్నిత్యం పిబేదమర-వారుణీమ్ ।
కులీనం తమహం మన్యే చేతరే కుల-ఘాతకాః ॥ ౪౭॥
గో-శబ్దేనోదితా  జిహ్వా తత్ప్రవేశో హి తాలుని ।
గో-మాంస-భక్షణం తత్తు మహా-పాతక-నాశనమ్ ॥ ౪౮॥
జిహ్వా-ప్రవేశ -సమ్భూత-వహ్నినోత్పాదితః ఖలు ।
చన్ద్రాత్స్రవతి  యః సారః సా స్యాదమర-వారుణీ ॥ ౪౯॥
చుమ్బన్తీ యది లమ్బికాగ్రమనిశం  జిహ్వా-రస-స్యన్దినీ
స-క్షారా కటుకామ్ల -దుగ్ధ -సదృశీ మధ్వాజ్య-తుల్యా తథా ।
వ్యాధీనాం హరణం జరాన్త-కరణం శస్త్రాగమోదీరణం
తస్య స్యాదమరత్వమష్ట -గుణితం సిద్ధాఙ్గనాకర్షణమ్    ॥ ౫౦॥
మూర్ధ్నః  షోడశ-పత్ర -పద్మ-గలితం ప్రాణాదవాప్తం  హఠాద్
ఊర్ద్వ్హాస్యో   రసనాం నియమ్య వివరే శక్తిం  పరాం చిన్తయన్ ।
ఉత్కల్లోల -కలా-జలం చ విమలం ధారామయం యః పిబేన్
నిర్వ్యాధిః స మృణాల-కోమల-వపుర్యోగీ చిరం జీవతి ॥ ౫౧॥
యత్ప్రాలేయం ప్రహిత -సుషిరం మేరు-మూర్ధాన్తర -స్థం
తస్మింస్తత్త్వం   ప్రవదతి  సుధీస్తన్-ముఖం నిమ్నగానామ్ ।
చన్ద్రాత్సారః  స్రవతి  వపుషస్తేన మృత్యుర్నరాణాం
తద్బధ్నీయాత్సుకరణమధో నాన్యథా కాయ-సిద్ధిః  ॥ ౫౨॥
సుషిరం జ్ఞాన -జనకం పఞ్చ-స్రోతః -సమన్వితమ్ ।
తిష్ఠతే  ఖేచరీ ముద్రా తస్మిన్శూన్యే నిరఞ్జనే  ॥ ౫౩॥
ఏకం సృష్టిమయం  బీజమేకా ముద్రా చ ఖేచరీ ।
ఏకో దేవో నిరాలమ్బ ఏకావస్థా మనోన్మనీ ॥ ౫౪॥
అథ ఉడ్డీయాన -బన్ధః
బద్ధో యేన సుషుమ్ణాయాం  ప్రాణస్తూడ్డీయతే   యతః ।
తస్మాదుడ్డీయనాఖ్యోఽయం యోగిభిః సముదాహృతః ॥ ౫౫॥
ఉడ్డీనం  కురుతే యస్మాదవిశ్రాన్తం   మహా-ఖగః ।

ఉడ్డీయానం  తదేవ స్యాత్తవ బన్ధోఽభిధీయతే  ॥ ౫౬॥
ఉదరే పశ్చిమం తానం నాభేరూర్ధ్వం  చ కారయేత్ ।
ఉడ్డీయానో  హ్యసౌ బన్ధో మృత్యు-మాతఙ్గ -కేసరీ ॥ ౫౭॥
ఉడ్డీయానం  తు సహజం గురుణా కథితం సదా ।
అభ్యసేత్సతతం యస్తు వృద్ధోఽపి  తరుణాయతే ॥ ౫౮॥
నాభేరూర్ధ్వమధశ్చాపి  తానం కుర్యాత్ప్రయత్నతః ।
షణ్మాసమభ్యసేన్మృత్యుం జయత్యేవ న సంశయః ॥ ౫౯॥
సర్వేషామేవ బన్ధానాం  ఉత్తమో హ్యుడ్డీయానకః  ।
ఉడ్డియానే  దృఢే బన్ధే ముక్తిః స్వాభావికీ భవేత్ ॥ ౬౦॥
అథమూల-బన్ధః
పార్ష్ణి -భాగేన సమ్పీడ్య యోనిమాకుఞ్చయేద్గుదమ్  ।
అపానమూర్ధ్వమాకృష్య  మూల-బన్ధోఽభిధీయతే  ॥ ౬౧॥
అధో-గతిమపానం వా ఊర్ధ్వగం  కురుతే బలాత్ ।
ఆకుఞ్చనేన తం ప్రాహుర్మూల -బన్ధం  హియోగినః ॥ ౬౨॥
గుదం పార్ష్ణ్యా  తు సమ్పీడ్య వాయుమాకుఞ్చయేద్బలాత్ ।
వారం వారం యథా చోర్ధ్వం  సమాయాతి సమీరణః ॥ ౬౩॥
ప్రాణాపానౌ  నాద-బిన్దూ మూల-బన్ధేన  చైకతామ్  ।
గత్వాయోగస్య సంసిద్ధిం  యచ్ఛతో నాత్ర సంశయః ॥ ౬౪॥
అపాన-ప్రాణయోరైక్యం   క్షయోమూత్ర -పురీషయోః ।
యువా భవతి వృద్ధోఽపి  సతతం మూల-బన్ధనాత్  ॥ ౬౫॥
అపాన ఊర్ధ్వగే  జాతే ప్రయాతే  వహ్ని-మణ్డలమ్  ।
తదానల-శిఖా దీర్ఘా జాయతే వాయునాహతా ॥ ౬౬॥
తతోయాతో వహ్న్య్-అపానౌ ప్రాణముష్ణ  -స్వరూపకమ్ ।
తేనాత్యన్త-ప్రదీప్తస్తు  జ్వలనో దేహజస్తథా ॥ ౬౭॥
తేన కుణ్డలినీ  సుప్తా సన్తప్తా  సమ్ప్రబుధ్యతే ।
దణ్డాహతా  భుజఙ్గీవ  నిశ్వస్య ఋజుతాం వ్రజేత్  ॥ ౬౮॥
బిలం ప్రవిష్టేవ   తతో బ్రహ్మ -నాడ్యం తరం వ్రజేత్  ।

తస్మాన్నిత్యం మూల-బన్ధః  కర్తవ్యో  యోగిభిః సదా ॥ ౬౯॥
అథ జలన్ధర -బన్ధః
కణ్ఠమాకుఞ్చ్య  హృదయే స్థాపయేచ్చిబుకం  దృఢమ్ ।
బన్ధో జాలన్ధరాఖ్యోఽయం  జరా-మృత్యు-వినాశకః ॥ ౭౦॥
బధ్నాతి హి సిరాజాలమధో-గామి నభో-జలమ్ ।
తతో జాలన్ధరో  బన్ధః  కణ్ఠ -దుఃఖౌఘ-నాశనః ॥ ౭౧॥
జాలన్ధరే  కృతే బన్ధే కణ్ఠ -సంకోచ-లక్షణే ।
న పీయూషం పతత్యగ్నౌ న చ వాయుః ప్రకుప్యతి  ॥ ౭౨॥
కణ్ఠ -సంకోచనేనైవ  ద్వే నాడ్యౌ స్తమ్భయేద్దృఢమ్  ।
మధ్య-చక్రమిదం  జ్ఞేయం  షోడశాధార-బన్ధనమ్  ॥ ౭౩॥
మూల-స్థానం  సమాకుఞ్చ్య ఉడ్డియానం  తు కారయేత్ ।
ఇడాం చ పిఙ్గలాం  బద్ధ్వా  వాహయేత్పశ్చిమే పథి ॥ ౭౪॥
అనేనైవ  విధానేన ప్రయాతి  పవనో లయమ్ ।
తతో న జాయతే మృత్యుర్జరా -రోగాదికం తథా ॥ ౭౫॥
బన్ధ -త్రయమిదం  శ్రేష్ఠం   మహా-సిద్ధైశ్చ  సేవితమ్ ।
సర్వేషాం హఠ-తన్త్రాణాం  సాధనం యోగినో విదుః ॥ ౭౬॥
యత్కించిత్స్రవతే చన్ద్రాదమృతం  దివ్య-రూపిణః ।
తత్సర్వం గ్రసతే  సూర్యస్తేన పిణ్డో జరాయుతః ॥ ౭౭॥
అథ విపరీత-కరణీ ముద్రా
తత్రాస్తి   కరణం దివ్యం సూర్యస్య ముఖ-వఞ్చనమ్ ।
గురూపదేశతో జ్ఞేయం  న తు శాస్త్రార్థ  -కోటిభిః ॥ ౭౮॥
ఊర్ధ్వ -నాభేరధస్తాలోరూర్ధ్వం  భానురధః శశీ ।
కరణీ విపరీతాఖా గురు-వాక్యేన లభ్యతే ॥ ౭౯॥
నిత్యమభ్యాస-యుక్తస్య జఠరాగ్ని-వివర్ధినీ  ।
ఆహారో బహులస్తస్య సమ్పాద్యః సాధకస్య చ ॥ ౮౦॥
అల్పాహారో యది భవేదగ్నిర్దహతి  తత్-క్షణాత్ ।
అధః-శిరాశ్చోర్ధ్వ -పాదః క్షణం స్యాత్ప్రథమే దినే ॥ ౮౧॥

క్షణాచ్చ కించిదధికమభ్యసేచ్చ దినే దినే ।
వలితం పలితం చైవ  షణ్మాసోర్ధ్వం  న దృశ్యతే ।
యామ-మాత్రం  తుయో నిత్యమభ్యసేత్స తు కాలజిత్ ॥ ౮౨॥
అథ వజ్రోలీ
స్వేచ్ఛయా వర్తమానోఽపియోగోక్తైర్నియమైర్వినా   ।
వజ్రోలీం  యో విజానాతి సయోగీ సిద్ధి -భాజనమ్ ॥ ౮౩॥
తత్ర వస్తు-ద్వయం వక్ష్యే దుర్లభం  యస్య కస్యచిత్ ।
క్షీరం చైకం  ద్వితీయం తు నారీ చ వశ-వర్తినీ ॥ ౮౪॥
మేహనేన శనైః  సమ్యగూర్ధ్వాకుఞ్చనమభ్యసేత్  ।
పురుషోఽప్యథవా నారీ వజ్రోలీ -సిద్ధిమాప్నుయాత్  ॥ ౮౫॥
యత్నతః శస్త-నాలేన ఫూత్కారం వజ్ర -కన్దరే  ।
శనైః  శనైః  ప్రకుర్వీత  వాయు-సంచార-కారణాత్ ॥ ౮౬॥
నారీ-భగే పదద్-బిన్దుమభ్యాసేనోర్ధ్వమాహరేత్   ।
చలితం చ నిజం బిన్దుమూర్ధ్వమాకృష్య   రక్షయేత్ ॥ ౮౭॥
ఏవం సంరక్షయేద్బిన్దుం  జయతియోగవిత్ ।
మరణం బిన్దు -పాతేన జీవనం బిన్దు -ధారణాత్ ॥ ౮౮॥
సుగన్ధో యోగినో దేహే జాయతే బిన్దు -ధారణాత్ ।
యావద్బిన్దుః  స్థిరో  దేహే తావత్కాల-భయం కుతః ॥ ౮౯॥
చిత్తాయత్తం నౄణాం శుక్రం  శుక్రాయత్తం  చ జీవితమ్ ।
తస్మాచ్ఛుక్రం  మనశ్చైవ  రక్షణీయం ప్రయత్నతః  ॥ ౯౦॥
ఋతుమత్యా రజోఽప్యేవం నిజం బిన్దుం  చ రక్షయేత్ ।
మేఢ్రేణాకర్షయేదూర్ధ్వం    సమ్యగభ్యాస-యోగ-విత్ ॥ ౯౧॥
అథ సహజోలిః
సహజోలిశ్చామరోలిర్వజ్రోల్యా  భేద ఏకతః ।
జలే సుభస్మ నిక్షిప్య దగ్ధ -గోమయ-సమ్భవమ్ ॥ ౯౨॥
వజ్రోలీ -మైథునాదూర్ధ్వం   స్త్రీ -పుంసోః స్వాఙ్గ -లేపనమ్ ।
ఆసీనయోః సుఖేనైవ  ముక్త-వ్యాపారయోః క్షణాత్ ॥ ౯౩॥
సహజోలిరియం ప్రోక్తా  శ్రద్ధేయా  యోగిభిః సదా ।

అయం శుభకరోయోగో భోగ-యుక్తోఽపి ముక్తిదః ॥ ౯౪॥
అయంయోగః పుణ్యవతాం ధీరాణాం తత్త్వ-దర్శినామ్ ।
నిర్మత్సరాణాం వై సిధ్యేన్న తు మత్సర-శాలినామ్ ॥ ౯౫॥
అథ అమరోలీ
పిత్తోల్బణత్వాత్ప్రథమామ్బు-ధారాం
విహాయ నిఃసారతయాన్త్యధారామ్ ।
నిషేవ్యతే శీతల-మధ్య-ధారా
కాపాలికే ఖణ్డమతేఽమరోలీ  ॥ ౯౬॥
అమరీం యః పిబేన్నిత్యం నస్యం కుర్వన్దినే  దినే ।
వజ్రోలీమభ్యసేత్సమ్యక్సామరోలీతి  కథ్యతే ॥ ౯౭॥
అభ్యాసాన్నిఃసృతాం చాన్ద్రీం  విభూత్యా సహ మిశ్రయేత్  ।
ధారయేదుత్తమాఙ్గేషు  దివ్య-దృష్టిః  ప్రజాయతే  ॥ ౯౮॥
పుంసో బిన్దుం  సమాకుఞ్చ్య సమ్యగభ్యాస-పాటవాత్ ।
యది నారీ రజో రక్షేద్వజ్రోల్యా  సాపియోగినీ ॥ ౯౯॥
తస్యాః కించిద్రజో  నాశం న గచ్ఛతి న సంశయః ।
తస్యాః శరీరే నాదశ్చ బిన్దుతామేవ  గచ్ఛతి ॥ ౧౦౦॥
స బిన్దుస్తద్రజశ్చైవ     ఏకీభూయ స్వదేహగౌ ।
వజ్రోల్య్ -అభ్యాస-యోగేన సర్వ-సిద్ధిం  ప్రయచ్ఛతః  ॥ ౧౦౧॥
రక్షేదాకుఞ్చనాదూర్ధ్వం  యా రజః సా హియోగినీ ।
అతీతానాగతం వేత్తి ఖేచరీ చ భవేద్ధ్రువమ్  ॥ ౧౦౨॥
దేహ-సిద్ధిం  చ లభతే వజ్రోల్య్ -అభ్యాస-యోగతః ।
అయం పుణ్య-కరోయోగో భోగే భుక్తేఽపి ముక్తిదః ॥ ౧౦౩॥
అథ శక్తి-చాలనమ్
కుటిలాఙ్గీ కుణ్డలినీ  భుజఙ్గీ శక్తిరీశ్వరీ  ।
కుణ్డల్యరున్ధతీ   చైతే  శబ్దాః  పర్యాయ-వాచకాః ॥ ౧౦౪॥
ఉద్ఘాటయేత్కపాటం  తు యథా కుంచికయా హఠాత్ ।
కుణ్డలిన్యా  తథాయోగీ మోక్షద్వారం విభేదయేత్ ॥ ౧౦౫॥
యేన మార్గేణ  గన్తవ్యం బ్రహ్మ -స్థానం  నిరామయమ్ ।

ముఖేనాచ్ఛాద్య తద్వారం ప్రసుప్తా  పరమేశ్వరీ ॥ ౧౦౬॥
కన్దోర్ధ్వే   కుణ్డలీ  శక్తిః  సుప్తా మోక్షాయయోగినామ్ ।
బన్ధనాయ  చమూఢానాం యస్తాం వేత్తి స యోగవిత్ ॥ ౧౦౭॥
కుణ్డలీ  కుటిలాకారా సర్పవత్పరికీర్తితా ।
సా శక్తిశ్చాలితా యేన స ముక్తో నాత్ర సంశయః ॥ ౧౦౮॥
గఙ్గా -యమునయోర్మధ్యే బాల-రణ్డాం  తపస్వినీమ్ ।
బలాత్కారేణ గృహ్ణీయాత్తద్విష్ణోః   పరమం పదమ్ ॥ ౧౦౯॥
ఇడా భగవతీ గఙ్గా పిఙ్గలా  యమునా నదీ ।
ఇడా-పిఙ్గలయోర్మధ్యే  బాలరణ్డా చ కుణ్డలీ  ॥ ౧౧౦॥
పుచ్ఛే ప్రగృహ్య  భుజఙ్గీం  సుప్తాముద్బోధయేచ్చ తామ్ ।
నిద్రాం  విహాయ సా శక్తిరూర్ధ్వముత్తిష్ఠతే   హఠాత్ ॥ ౧౧౧॥
అవస్థితా  చైవ  ఫణావతీ సా
ప్రాతశ్చ  సాయం ప్రహరార్ధ  -మాత్రమ్  ।
ప్రపూర్య  సూర్యాత్పరిధాన-యుక్త్యా
ప్రగృహ్య  నిత్యం పరిచాలనీయా ॥ ౧౧౨॥
ఊర్ధ్వం  వితస్తి-మాత్రం  తు విస్తారం చతురఙ్గులమ్  ।
మృదులం ధవలం ప్రోక్తం   వేష్టితామ్బర -లక్షణమ్ ॥ ౧౧౩॥
సతి వజ్రాసనే  పాదౌ కరాభ్యాం ధారయేద్దృఢమ్  ।
గుల్ఫ-దేశ-సమీపే చ కన్దం  తత్ర ప్రపీడయేత్  ॥ ౧౧౪॥
వజ్రాసనే  స్థితో యోగీ చాలయిత్వా చ కుణ్డలీమ్  ।
కుర్యాదనన్తరం భస్త్రాం  కుణ్డలీమాశు  బోధయేత్ ॥ ౧౧౫॥
భానోరాకుఞ్చనం కుర్యాత్కుణ్డలీం  చాలయేత్తతః ।
మృత్యు-వక్త్ర -గతస్యాపి తస్య మృత్యు-భయం కుతః ॥ ౧౧౬॥
ముహూర్త-ద్వయ-పర్యన్తం నిర్భయం చాలనాదసౌ ।
ఊర్ధ్వమాకృష్యతే  కించిత్సుషుమ్ణాయాం  సముద్గతా  ॥ ౧౧౭॥
తేన కుణ్డలినీ  తస్యాః సుషుమ్ణాయా ముఖం ధ్రువమ్  ।
జహాతి తస్మాత్ప్రాణోఽయం సుషుమ్ణాం  వ్రజతి  స్వతః ॥ ౧౧౮॥

తస్మాత్సంచాలయేన్నిత్యం సుఖ-సుప్తామరున్ధతీమ్  ।
తస్యాః సంచాలనేనైవ  యోగీ రోగైః  ప్రముచ్యతే  ॥ ౧౧౯॥
యేన సంచాలితా శక్తిః స యోగీ సిద్ధి -భాజనమ్ ।
కిమత్ర బహునోక్తేన కాలం జయతి లీలయా ॥ ౧౨౦॥
బ్రహ్మచర్య -రతస్యైవ  నిత్యం హిత-మితాశినః ।
మణ్డలాద్దృశ్యతే   సిద్ధిః  కుణ్డల్య్ -అభ్యాస-యోగినః ॥ ౧౨౧॥
కుణ్డలీం  చాలయిత్వా తు భస్త్రాం  కుర్యాద్విశేషతః ।
ఏవమభ్యస్యతో నిత్యం యమినో యమ-భీః కుతః ॥ ౧౨౨॥
ద్వా-సప్తతి-సహస్రాణాం  నాడీనాం మల-శోధనే ।
కుతః ప్రక్షాలనోపాయః  కుణ్డల్య్ -అభ్యసనాదృతే ॥ ౧౨౩॥
ఇయం తు మధ్యమా నాడీ దృఢాభ్యాసేనయోగినామ్ ।
ఆసన-ప్రాణ -సంయామ-ముద్రాభిః  సరలా భవేత్ ॥ ౧౨౪॥
అభ్యాసే తు వినిద్రాణాం  మనో ధృత్వా సమాధినా ।
రుద్రాణీ  వా పరా ముద్రా భద్రాం  సిద్ధిం  ప్రయచ్ఛతి  ॥ ౧౨౫॥
రాజ-యోగం వినా పృథ్వీ రాజ-యోగం వినా నిశా ।
రాజ-యోగం వినా ముద్రా విచిత్రాపి  న శోభతే ॥ ౧౨౬॥
మారుతస్య విధిం సర్వం మనో-యుక్తం సమభ్యసేత్ ।
ఇతరత్ర న కర్తవ్యా  మనో-వృత్తిర్మనీషిణా ॥ ౧౨౭॥
ఇతి ముద్రా దశ ప్రోక్తా  ఆదినాథేన శమ్భునా ।
ఏకైకా  తాసు యమినాం మహా-సిద్ధి -ప్రదాయినీ  ॥ ౧౨౮॥
ఉపదేశం హి ముద్రాణాం యో దత్తే సామ్ప్రదాయికమ్ ।
స ఏవ శ్రీ -గురుః స్వామీ సాక్షాదీశ్వర ఏవ సః ॥ ౧౨౯॥
తస్య వాక్య-పరో భూత్వా ముద్రాభ్యాసే  సమాహితః ।
అణిమాది-గుణైః  సార్ధం  లభతే కాల-వఞ్చనమ్ ॥ ౧౩౦॥
ఇతి హఠ-ప్రదీపికాయాం  తృతీయోపదేశః ।

॥ ౪॥ చతుర్థోపదేశః

నమః శివాయ గురవే నాద-బిన్దు -కలాత్మనే ।
నిరఞ్జన -పదంయాతి నిత్యం తత్ర పరాయణః ॥ ౧॥
అథేదానీం ప్రవక్ష్యామి  సమాధిక్రమముత్తమమ్  ।
మృత్యుఘ్నం చ సుఖోపాయం బ్రహ్మానన్ద  -కరం పరమ్ ॥ ౨॥
రాజ-యోగః సమాధిశ్చ ఉన్మనీ చ మనోన్మనీ ।
అమరత్వం లయస్తత్త్వం  శూన్యాశూన్యం పరం పదమ్ ॥ ౩॥
అమనస్కం తథాద్వైతం  నిరాలమ్బం నిరఞ్జనమ్  ।
జీవన్ముక్తిశ్చ సహజా తుర్యా చేత్యేక-వాచకాః ॥ ౪॥
సలిలే సైన్ధవం   యద్వత్సామ్యం భజతియోగతః ।
తథాత్మ-మనసోరైక్యం  సమాధిరభిధీయతే ॥ ౫॥
యదా సంక్షీయతే ప్రాణో  మానసం చ ప్రలీయతే  ।
తదా సమరసత్వం చ సమాధిరభిధీయతే ॥ ౬॥
తత్-సమం చ ద్వయోరైక్యం  జీవాత్మ-పరమాత్మనోః ।
ప్రనష్ట  -సర్వ-సఙ్కల్పః సమాధిః సోఽభిధీయతే ॥ ౭॥
రాజ-యోగస్య మాహాత్మ్యం కో వా జానాతి తత్త్వతః ।
జ్ఞానం  ముక్తిః స్థితిః  సిద్ధిర్గురు  -వాక్యేన లభ్యతే ॥ ౮॥
దుర్లభో  విషయ-త్యాగో దుర్లభం  తత్త్వ-దర్శనమ్ ।
దుర్లభా  సహజావస్థా సద్-గురోః కరుణాం వినా ॥ ౯॥
వివిధైరాసనైః   కుభైర్విచిత్రైః   కరణైరపి  ।
ప్రబుద్ధాయాం   మహా-శక్తౌ ప్రాణః  శూన్యే ప్రలీయతే  ॥ ౧౦॥
ఉత్పన్న-శక్తి -బోధస్య త్యక్త -నిఃశేష-కర్మణః ।
యోగినః సహజావస్థా స్వయమేవ ప్రజాయతే  ॥ ౧౧॥
సుషుమ్ణా -వాహిని ప్రాణే  శూన్యే విశతి మానసే ।
తదా సర్వాణి కర్మాణి నిర్మూలయతియోగవిత్ ॥ ౧౨॥
అమరాయ నమస్తుభ్యం సోఽపి కాలస్త్వయా జితః ।
పతితం వదనే యస్య జగదేతచ్చరాచరమ్ ॥ ౧౩॥
చిత్తే సమత్వమాపన్నే వాయౌ వ్రజతి  మధ్యమే ।
తదామరోలీ వజ్రోలీ  సహజోలీ ప్రజాయతే  ॥ ౧౪॥

జ్ఞానం  కుతో మనసి సమ్భవతీహ తావత్
ప్రాణోఽపి  జీవతి మనో మ్రియతే  నయావత్ ।
ప్రాణో  మనో ద్వయమిదం విలయం నయేద్యో
మోక్షం స గచ్ఛతి నరో న కథంచిదన్యః ॥ ౧౫॥
జ్ఞాత్వా  సుషుమ్ణాసద్ -భేదం కృత్వా వాయుం చ మధ్యగమ్ ।
స్థిత్వా  సదైవ  సుస్థానే  బ్రహ్మ -రన్ధ్రే  నిరోధయేత్ ॥ ౧౬॥
సూర్య-చన్ద్రమసౌ  ధత్తః కాలం రాత్రిన్దివాత్మకమ్   ।
భోక్త్రీ సుషుమ్నా కాలస్య గుహ్యమేతదుదాహృతమ్ ॥ ౧౭॥
ద్వా-సప్తతి-సహస్రాణి  నాడీ-ద్వారాణి పఞ్జరే  ।
సుషుమ్ణా శామ్భవీ శక్తిః  శేషాస్త్వేవ నిరర్థకాః  ॥ ౧౮॥
వాయుః పరిచితో యస్మాదగ్నినా సహ కుణ్డలీమ్  ।
బోధయిత్వా సుషుమ్ణాయాం  ప్రవిశేదనిరోధతః  ॥ ౧౯॥
సుషుమ్ణా -వాహిని ప్రాణే  సిద్ధ్యత్యేవ  మనోన్మనీ ।
అన్యథా త్వితరాభ్యాసాః ప్రయాసాయైవ   యోగినామ్ ॥ ౨౦॥
పవనో బధ్యతే యేన మనస్తేనైవ  బధ్యతే ।
మనశ్చ బధ్యతే యేన పవనస్తేన బధ్యతే ॥ ౨౧॥
హేతు-ద్వయం తు చిత్తస్య వాసనా చ సమీరణః ।
తయోర్వినష్ట ఏకస్మిన్తౌ ద్వావపి వినశ్యతః ॥ ౨౨॥
మనో యత్ర విలీయేత పవనస్తత్ర లీయతే ।
పవనో లీయతే యత్ర మనస్తత్ర విలీయతే ॥ ౨౩॥
దుగ్ధామ్బువత్సంమిలితావుభౌ  తౌ
తుల్య-క్రియౌ  మానస-మారుతౌ హి ।
యతో మరుత్తత్ర మనః-ప్రవృత్తిర్ 
యతో మనస్తత్ర మరుత్-ప్రవృత్తిః   ॥ ౨౪॥
తత్రైక -నాశాదపరస్య నాశ
ఏక-ప్రవృత్తేరపర  -ప్రవృత్తిః   ।
అధ్వస్తయోశ్చేన్ద్రియ -వర్గ -వృత్తిః
ప్రధ్వస్తయోర్మోక్ష  -పదస్య సిద్ధిః  ॥ ౨౫॥

రసస్య మనసశ్చైవ  చఞ్చలత్వం స్వభావతః ।
రసో బద్ధో మనో బద్ధం  కిం న సిద్ధ్యతి  భూతలే ॥ ౨౬॥
మూర్చ్ఛితో హరతే వ్యాధీన్మృతో జీవయతి స్వయమ్ ।
బద్ధః  ఖేచరతాం ధత్తే రసో వాయుశ్చ పార్వతి ॥ ౨౭॥
మనః స్థైర్యం  స్థిరో  వాయుస్తతో బిన్దుః  స్థిరో  భవేత్ ।
బిన్దు -స్థైర్యాత్సదా  సత్త్వం పిణ్డ -స్థైర్యం  ప్రజాయతే  ॥ ౨౮॥
ఇన్ద్రియాణాం  మనో నాథో మనోనాథస్తు మారుతః ।
మారుతస్య లయో నాథః స లయో నాదమాశ్రితః  ॥ ౨౯॥
సోఽయమేవాస్తు మోక్షాఖ్యో మాస్తు వాపి మతాన్తరే ।
మనః-ప్రాణ -లయే కశ్చిదానన్దః  సమ్ప్రవర్తతే ॥ ౩౦॥
ప్రనష్ట  -శ్వాస-నిశ్వాసః ప్రధ్వస్త  -విషయ-గ్రహః  ।
నిశ్చేష్టో నిర్వికారశ్చ లయో జయతియోగినామ్ ॥ ౩౧॥
ఉచ్ఛిన్న-సర్వ-సఙ్కల్పో నిఃశేషాశేష-చేష్టితః  ।
స్వావగమ్యో లయః కోఽపి జాయతే వాగ్-అగోచరః ॥ ౩౨॥
యత్ర దృష్టిర్లయస్తత్ర   భూతేన్ద్రియ -సనాతనీ ।
సా శక్తిర్జీవ -భూతానాం ద్వే అలక్ష్యే లయం గతే ॥ ౩౩॥
లయో లయ ఇతి ప్రాహుః  కీదృశం లయ-లక్షణమ్ ।
అపునర్-వాసనోత్థానాల్లయో   విషయ-విస్మృతిః ॥ ౩౪॥
వేద-శాస్త్ర -పురాణాని సామాన్య-గణికా ఇవ ।
ఏకైవ  శామ్భవీ ముద్రా గుప్తా కుల-వధూరివ ॥ ౩౫॥
అథ శామ్భవీ
అన్తర్లక్ష్యం  బహిర్దృష్టిర్నిమేషోన్మేష  -వర్జితా  ।
ఏషా సా శామ్భవీ ముద్రా వేద-శాస్త్రేషు  గోపితా ॥ ౩౬॥
అన్తర్లక్ష్య -విలీన-చిత్త-పవనోయోగీ యదా వర్తతే
దృష్ట్యా  నిశ్చల-తారయా బహిరధః పశ్యన్నపశ్యన్నపి ।
ముద్రేయం  ఖలు శామ్భవీ భవతి సా లబ్ధా ప్రసాదాద్గురోః 
శూన్యాశూన్య-విలక్షణం స్ఫురతి తత్తత్త్వం  పదం శామ్భవమ్ ॥ ౩౭॥

శ్రీ -శామ్భవ్యాశ్చ ఖేచర్యా అవస్థా -ధామ-భేదతః ।
భవేచ్చిత్త-లయానన్దః  శూన్యే చిత్-సుఖ-రూపిణి ॥ ౩౮॥
తారే జ్యోతిషి సంయోజ్య కించిదున్నమయేద్భ్రువౌ ।
పూర్వ-యోగం మనోయుఞ్జన్నున్మనీ -కారకః క్షణాత్ ॥ ౩౯॥
కేచిదాగమ-జాలేన కేచిన్నిగమ-సఙ్కులైః  ।
కేచిత్తర్కేణ ముహ్యన్తి నైవ  జానన్తి తారకమ్ ॥ ౪౦॥
అర్ధోన్మీలిత -లోచనః స్థిర -మనా నాసాగ్ర -దత్తేక్షణశ్
చన్ద్రార్కావపి  లీనతాముపనయన్నిస్పన్ద -భావేన యః ।
జ్యోతీ-రూపమశేష-బీజమఖిలం దేదీప్యమానం పరం
తత్త్వం తత్-పదమేతి వస్తు పరమం వాచ్యం కిమత్రాధికమ్  ॥ ౪౧॥
దివా న పూజయేల్లిఙ్గం   రాత్రౌ చైవ  న పూజయేత్ ।
సర్వదా పూజయేల్లిఙ్గం   దివారాత్రి -నిరోధతః ॥ ౪౨॥
అథ ఖేచరీ
సవ్య-దక్షిణ-నాడీ-స్థో మధ్యే చరతి మారుతః ।
తిష్ఠతే  ఖేచరీ ముద్రా తస్మిన్స్థానే  న సంశయః ॥ ౪౩॥
ఇడా-పిఙ్గలయోర్మధ్యే  శూన్యం చైవానిలం  గ్రసేత్  ।
తిష్ఠతే  ఖేచరీ ముద్రా తత్ర సత్యం పునః పునః ॥ ౪౪॥
సూర్చ్యాచన్ద్రమసోర్మధ్యే  నిరాలమ్బాన్తరే పునః ।
సంస్థితా  వ్యోమ-చక్రే యా సా ముద్రా నామ ఖేచరీ ॥ ౪౫॥
సోమాద్యత్రోదితా  ధారా సాక్షాత్సా శివ-వల్లభా  ।
పూరయేదతులాం దివ్యాం సుషుమ్ణాం  పశ్చిమే ముఖే ॥ ౪౬॥
పురస్తాచ్చైవ  పూర్యేత నిశ్చితా ఖేచరీ భవేత్ ।
అభ్యస్తా ఖేచరీ ముద్రాప్యున్మనీ  సమ్ప్రజాయతే ॥ ౪౭॥
భ్రువోర్మధ్యే  శివ-స్థానం  మనస్తత్ర విలీయతే ।
జ్ఞాతవ్యం  తత్-పదం తుర్యం తత్ర కాలో న విద్యతే ॥ ౪౮॥
అభ్యసేత్ఖేచరీం  తావద్యావత్స్యాద్యోగ-నిద్రితః  ।
సమ్ప్రాప్త-యోగ-నిద్రస్య  కాలో నాస్తి కదాచన ॥ ౪౯॥
నిరాలమ్బం మనః కృత్వా న కించిదపి చిన్తయేత్ ।

స-బాహ్యాభ్యన్తరం వ్యోమ్ని ఘటవత్తిష్ఠతి  ధ్రువమ్  ॥ ౫౦॥
బాహ్య-వాయుర్యథా లీనస్తథా మధ్యో న సంశయః ।
స్వ-స్థానే  స్థిరతామేతి  పవనో మనసా సహ ॥ ౫౧॥
ఏవమభ్యస్యతస్తస్య వాయు-మార్గే దివానిశమ్ ।
అభ్యాసాజ్జీర్యతే  వాయుర్మనస్తత్రైవ  లీయతే ॥ ౫౨॥
అమృతైః  ప్లావయేద్దేహమాపాద  -తల-మస్తకమ్ ।
సిద్ధ్యత్యేవ  మహా-కాయో మహా-బల-పరాక్రమః  ॥ ౫౩॥
శక్తి -మధ్యే మనః కృత్వా శక్తిం  మానస-మధ్యగామ్ ।
మనసా మన ఆలోక్య ధారయేత్పరమం పదమ్ ॥ ౫౪॥
ఖ-మధ్యే కురు చాత్మానమాత్మ-మధ్యే చ ఖం కురు ।
సర్వం చ ఖ-మయం కృత్వా న కించిదపి చిన్తయేత్ ॥ ౫౫॥
అన్తః శూన్యో బహిః శూన్యః శూన్యః కుమ్భ ఇవామ్బరే ।
అన్తః పూర్ణో బహిః పూర్ణః  పూర్ణః  కుమ్భ ఇవార్ణవే  ॥ ౫౬॥
బాహ్య-చిన్తా న కర్తవ్యా తథైవాన్తర -చిన్తనమ్ ।
సర్వ-చిన్తాం పరిత్యజ్య న కించిదపి చిన్తయేత్ ॥ ౫౭॥
సఙ్కల్ప-మాత్ర -కలనైవ  జగత్సమగ్రం
సఙ్కల్ప-మాత్ర -కలనైవ  మనో-విలాసః ।
సఙ్కల్ప-మాత్ర -మతిముత్సృజ నిర్వికల్పమ్
ఆశ్రిత్య  నిశ్చయమవాప్నుహి రామ శాన్తిమ్ ॥ ౫౮॥
కర్పూరమనలే యద్వత్సైన్ధవం   సలిలే యథా ।
తథా సన్ధీయమానం  చ మనస్తత్త్వే  విలీయతే ॥ ౫౯॥
జ్ఞేయం  సర్వం ప్రతీతం  చ జ్ఞానం  చ మన ఉచ్యతే ।
జ్ఞానం  జ్ఞేయం  సమం నష్టం  నాన్యః పన్థా ద్వితీయకః ॥ ౬౦॥
మనో-దృశ్యమిదం సర్వం యత్కించిత్స-చరాచరమ్ ।
మనసో హ్యున్మనీ-భావాద్ద్వైతం  నైవోలభ్యతే  ॥ ౬౧॥
జ్ఞేయ -వస్తు-పరిత్యాగాద్విలయంయాతి మానసమ్ ।
మనసో విలయే జాతే కైవల్యమవశిష్యతే  ॥ ౬౨॥
ఏవం నానా-విధోపాయాః సమ్యక్స్వానుభవాన్వితాః ।

సమాధి-మార్గాః  కథితాః పూర్వాచార్యైర్మహాత్మభిః  ॥ ౬౩॥
సుషుమ్ణాయై  కుణ్డలిన్యై   సుధాయై చన్ద్ర -జన్మనే ।
మనోన్మన్యై  నమస్తుభ్యం మహా-శక్త్యై  చిద్-ఆత్మనే ॥ ౬౪॥
అశక్య-తత్త్వ-బోధానాంమూఢానామపి సంమతమ్ ।
ప్రోక్తం   గోరక్ష-నాథేన నాదోపాసనముచ్యతే ॥ ౬౫॥
శ్రీ -ఆదినాథేన స-పాద-కోటి-
లయ-ప్రకారాః  కథితా జయన్తి ।
నాదానుసన్ధానకమేకమేవ
మన్యామహే ముఖ్యతమం లయానామ్ ॥ ౬౬॥
ముక్తాసనే స్థితో యోగీ ముద్రాం  సన్ధాయ  శామ్భవీమ్ ।
శ‍ృణుయాద్దక్షిణే  కర్ణే నాదమన్తాస్థమేకధీః  ॥ ౬౭॥
శ్రవణ -పుట-నయన-యుగల
ఘ్రాణ -ముఖానాం నిరోధనం కార్యమ్ ।
శుద్ధ -సుషుమ్ణా -సరణౌ
స్ఫుటమమలః శ్రూయతే  నాదః ॥ ౬౮॥
ఆరమ్భశ్చ ఘటశ్చైవ  తథా పరిచయోఽపి చ ।
నిష్పత్తిః సర్వ-యోగేషు స్యాదవస్థా -చతుష్టయమ్  ॥ ౬౯॥
అథ ఆరమ్భావస్థా
బ్రహ్మ -గ్రన్థేర్భవేద్భేదో   హ్యానన్దః  శూన్య-సమ్భవః ।
విచిత్రః  క్వణకో దేహేఽనాహతః శ్రూయతే  ధ్వనిః ॥ ౭౦॥
దివ్య-దేహశ్చ తేజస్వీ దివ్య-గన్ధస్త్వరోగవాన్   ।
సమ్పూర్ణ -హృదయః శూన్య ఆరమ్భేయోగవాన్భవేత్ ॥ ౭౧॥
అథ ఘటావస్థా
ద్వితీయాయాం ఘటీకృత్య వాయుర్భవతి మధ్యగః ।
దృఢాసనో భవేద్యోగీ జ్ఞానీ  దేవ-సమస్తదా ॥ ౭౨॥
విష్ణు -గ్రన్థేస్తతో    భేదాత్పరమానన్ద -సూచకః ।
అతిశూన్యే విమర్దశ్చ  భేరీ-శబ్దస్తదా   భవేత్ ॥ ౭౩॥
అథ పరిచయావస్థా

తృతీయాయాం తు విజ్ఞేయో  విహాయో మర్దల -ధ్వనిః ।
మహా-శూన్యం తదాయాతి సర్వ-సిద్ధి -సమాశ్రయమ్  ॥ ౭౪॥
చిత్తానన్దం  తదా జిత్వా సహజానన్ద -సమ్భవః ।
దోష-దుఃఖ-జరా-వ్యాధి-క్షుధా-నిద్రా -వివర్జితః  ॥ ౭౫॥
అథ నిష్పత్త్య్-అవస్థా
రుద్ర -గ్రన్థిం   యదా భిత్త్వా శర్వ-పీఠ-గతోఽనిలః ।
నిష్పత్తౌ వైణవః  శబ్దః  క్వణద్-వీణా-క్వణో భవేత్ ॥ ౭౬॥
ఏకీభూతం తదా చిత్తం రాజ-యోగాభిధానకమ్ ।
సృష్టి -సంహార-కర్తాసౌయోగీశ్వర-సమో భవేత్ ॥ ౭౭॥
అస్తు వా మాస్తు వా ముక్తిరత్రైవాఖణ్డితం   సుఖమ్ ।
లయోద్భవమిదం సౌఖ్యం రాజ-యోగాదవాప్యతే ॥ ౭౮॥
రాజ-యోగమజానన్తః కేవలం హఠ-కర్మిణః ।
ఏతానభ్యాసినో మన్యే ప్రయాస -ఫల-వర్జితాన్  ॥ ౭౯॥
ఉన్మన్య్-అవాప్తయే శీఘ్రం  భ్రూ -ధ్యానం మమ సంమతమ్ ।
రాజ-యోగ-పదం ప్రాప్తుం  సుఖోపాయోఽల్ప-చేతసామ్ ।
సద్యః ప్రత్యయ -సన్ధాయీ  జాయతే నాదజో లయః ॥ ౮౦॥
నాదానుసన్ధాన -సమాధి-భాజాం
యోగీశ్వరాణాం హృది వర్ధమానమ్  ।
ఆనన్దమేకం  వచసామగమ్యం
జానాతి తం శ్రీ -గురునాథ ఏకః ॥ ౮౧॥
కర్ణౌ పిధాయ హస్తాభ్యాం యః శ‍ృణోతి ధ్వనిం మునిః ।
తత్ర చిత్తం  స్థిరీకుర్యాద్యావత్స్థిర  -పదం వ్రజేత్  ॥ ౮౨॥
అభ్యస్యమానో నాదోఽయం బాహ్యమావృణుతే ధ్వనిమ్ ।
పక్షాద్విక్షేపమఖిలం జిత్వాయోగీ సుఖీ భవేత్ ॥ ౮౩॥
శ్రూయతే  ప్రథమాభ్యాసే  నాదో నానా-విధో మహాన్ ।
తతోఽభ్యాసే వర్ధమానే  శ్రూయతే  సూక్ష్మ-సూక్ష్మకః ॥ ౮౪॥
ఆదౌ జలధి-జీమూత-భేరీ-ఝర్ఝర -సమ్భవాః ।
మధ్యే మర్దల -శఙ్ఖోత్థా  ఘణ్టా -కాహలజాస్తథా ॥ ౮౫॥

అన్తే తు కిఙ్కిణీ-వంశ-వీణా-భ్రమర -నిఃస్వనాః ।
ఇతి నానావిధా నాదాః శ్రూయన్తే  దేహ-మధ్యగాః ॥ ౮౬॥
మహతి శ్రూయమాణేఽపి  మేఘ-భేర్య్-ఆదికే ధ్వనౌ ।
తత్ర సూక్ష్మాత్సూక్ష్మతరం నాదమేవ పరామృశేత్ ॥ ౮౭॥
ఘనముత్సృజ్య వా సూక్ష్మే సూక్ష్మముత్సృజ్య వా ఘనే ।
రమమాణమపి క్షిప్తం మనో నాన్యత్ర చాలయేత్ ॥ ౮౮॥
యత్ర కుత్రాపి  వా నాదే లగతి ప్రథమం  మనః ।
తత్రైవ  సుస్థిరీభూయ  తేన సార్ధం  విలీయతే ॥ ౮౯॥
మకరన్దం  పిబన్భృఙ్గీ గన్ధం  నాపేక్షతే యథా ।
నాదాసక్తం తథా చిత్తం విషయాన్నహి కాఙ్క్షతే  ॥ ౯౦॥
మనో-మత్త-గజేన్ద్రస్య  విషయోద్యాన-చారిణః ।
సమర్థోఽయం  నియమనే నినాద-నిశితాఙ్కుశః ॥ ౯౧॥
బద్ధం  తు నాద-బన్ధేన  మనః సన్త్యక్త -చాపలమ్ ।
ప్రయాతి  సుతరాం స్థైర్యం  ఛిన్న-పక్షః ఖగో యథా ॥ ౯౨॥
సర్వ-చిన్తాం పరిత్యజ్య సావధానేన చేతసా ।
నాద ఏవానుసన్ధేయో యోగ-సామ్రాజ్యమిచ్ఛతా  ॥ ౯౩॥
నాదోఽన్తరఙ్గ -సారఙ్గ -బన్ధనే  వాగురాయతే ।
అన్తరఙ్గ -కురఙ్గస్య  వధే వ్యాధాయతేఽపి చ ॥ ౯౪॥
అన్తరఙ్గస్య  యమినో వాజినః పరిఘాయతే ।
నాదోపాస్తి-రతో నిత్యమవధార్యా హియోగినా ॥ ౯౫॥
బద్ధం  విముక్త-చాఞ్చల్యం నాద-గన్ధక -జారణాత్ ।
మనః-పారదమాప్నోతి నిరాలమ్బాఖ్య-ఖేఽటనమ్ ॥ ౯౬॥
నాద-శ్రవణతః  క్షిప్రమన్తరఙ్గ  -భుజఙ్గమమ్  ।
విస్మృతయ సర్వమేకాగ్రః  కుత్రచిన్నహి  ధావతి ॥ ౯౭॥
కాష్ఠే ప్రవర్తితో   వహ్నిః కాష్ఠేన  సహ శామ్యతి ।
నాదే ప్రవర్తితం   చిత్తం నాదేన సహ లీయతే ॥ ౯౮॥
ఘణ్టాదినాద -సక్త-స్తబ్ధాన్తః  -కరణ-హరిణస్య ।

ప్రహరణమపి  సుకరం స్యాచ్ఛర-సన్ధాన -ప్రవీణశ్చేత్  ॥ ౯౯॥
అనాహతస్య శబ్దస్య  ధ్వనిర్య ఉపలభ్యతే ।
ధ్వనేరన్తర్గతం  జ్ఞేయం  జ్ఞేయస్యాన్తర్గతం   మనః ।
మనస్తత్ర లయంయాతి తద్విష్ణోః  పరమం పదమ్ ॥ ౧౦౦॥
తావదాకాశ-సఙ్కల్పోయావచ్ఛబ్దః  ప్రవర్తతే   ।
నిఃశబ్దం  తత్-పరం బ్రహ్మ  పరమాతేతి గీయతే ॥ ౧౦౧॥
యత్కించిన్నాద-రూపేణ శ్రూయతే  శక్తిరేవ సా ।
యస్తత్త్వాన్తో నిరాకారః స ఏవ పరమేశ్వరః ॥ ౧౦౨॥
ఇతి నాదానుసన్ధానమ్
సర్వే హఠ-లయోపాయారాజయోగస్య సిద్ధయే  ।
రాజ-యోగ-సమారూఢః పురుషః కాల-వఞ్చకః ॥ ౧౦౩॥
తత్త్వం బీజం హఠః క్షేత్రమౌదాసీన్యం  జలం త్రిభిః  ।
ఉన్మనీ కల్ప-లతికా సద్య ఏవ ప్రవర్తతే   ॥ ౧౦౪॥
సదా నాదానుసన్ధానాత్క్షీయన్తే   పాప-సంచయాః ।
నిరఞ్జనే  విలీయేతే నిశ్చితం చిత్త-మారుతౌ ॥ ౧౦౫॥
శఙ్ఖ -దున్ధుభి -నాదం చ న శ‍ృణోతి కదాచన ।
కాష్ఠవజ్జాయతే   దేహ ఉన్మన్యావస్థయా  ధ్రువమ్  ॥ ౧౦౬॥
సర్వావస్థా -వినిర్ముక్తః సర్వ-చిన్తా-వివర్జితః  ।
మృతవత్తిష్ఠతే  యోగీ స ముక్తో నాత్ర సంశయః ॥ ౧౦౭॥
ఖాద్యతే న చ కాలేన బాధ్యతే న చ కర్మణా ।
సాధ్యతే న స కేనాపియోగీయుక్తః సమాధినా ॥ ౧౦౮॥
న గన్ధం  న రసం రూపం న చ స్పర్శం న నిఃస్వనమ్ ।
నాత్మానం న పరం వేత్తియోగీయుక్తః సమాధినా ॥ ౧౦౯॥
చిత్తం న సుప్తం నోజాగ్రత్స్మృతి -విస్మృతి-వర్జితమ్  ।
న చాస్తమేతి నోదేతి యస్యాసౌ ముక్త ఏవ సః ॥ ౧౧౦॥
న విజానాతి శీతోష్ణం  న దుఃఖం న సుఖం తథా ।
న మానం నోపమానం చయోగీయుక్తః సమాధినా ॥ ౧౧౧॥

స్వస్థో జాగ్రదవస్థాయాం   సుప్తవద్యోఽవతిష్ఠతే  ।
నిఃశ్వాసోచ్ఛ్వాస-హీనశ్చ నిశ్చితం ముక్త ఏవ సః ॥ ౧౧౨॥
అవధ్యః సర్వ-శస్త్రాణామశక్యః  సర్వ-దేహినామ్ ।
అగ్రాహ్యో  మన్త్ర -యన్త్రాణాం యోగీయుక్తః సమాధినా ॥ ౧౧౩॥
యావన్నైవ  ప్రవిశతి  చరన్మారుతో మధ్య-మార్గే
యావద్విదుర్న భవతి దృఢః ప్రాణ -వాత-ప్రబన్ధాత్   ।
యావద్ధ్యానే  సహజ-సదృశం జాయతే నైవ  తత్త్వం
తావజ్జ్ఞానం  వదతి తదిదం దమ్భ-మిథ్యా-ప్రలాపః  ॥ ౧౧౪॥
ఇతి హఠ-యోగ-ప్రదీపికాయాం  సమాధి-లక్షణం నామ చతుర్థోపదేశః  ।

